
"Қорғаншылық және қамқоршылық жөнінде анықтамалар беру" мемлекеттік қызметті 
көрсету қағидалары 

 1-тарау. Жалпы ережелер 

       1. Осы "Қорғаншылық және қамқоршылық жөнінде анықтамалар беру" 
мемлекеттік қызметті көрсету қағидалары (бұдан әрі – Қағидалар) 
"Мемлекеттік көрсетілетін қызметтер туралы" 2013 жылғы 15 сәуірдегі 
Қазақстан Республикасы Заңының (бұдан әрі – Заң) 10-бабының 1) 
тармақшасына сәйкес әзірленді және қорғаншыларға немесе қамқоршыларға 
қорғаншылық және қамқоршылық жөнінде анықтамалар беру тәртібін 
айқындайды. 
      2. Осы Қағидаларда мынадай ұғымдар пайдаланылады: 
      1) мемлекеттік көрсетілетін қызмет стандарты – мемлекеттік қызмет 
көрсету ерекшеліктері ескеріле отырып, қызмет көрсету процесінің 
сипаттамаларын, нысанын, мазмұны мен нәтижесін, сондай-ақ өзге де 
мәліметтерді қамтитын мемлекеттік қызмет көрсетуге қойылатын негізгі 
талаптар тізбесі; 
      2) "электрондық үкіметтің" веб-порталы – нормативтік құқықтық базаны 
қоса алғанда, бүкіл шоғырландырылған үкіметтік ақпаратқа және 
электрондық нысанда көрсетілетін мемлекеттік қызметтерге, табиғи 
монополиялар субъектілерінің желілеріне қосуға техникалық шарттарды 
беру жөніндегі қызметтерге және квазимемлекеттік сектор субъектілерінің 
қызметтеріне қол жеткізудің бірыңғай терезесі болатын ақпараттық жүйе 
(бұдан әрі - портал); 
       3) электрондық цифрлық қолтаңба – электрондық цифрлық қолтаңба 
құралдарымен жасалған және электрондық құжаттың анықтығын, оның 
тиесілілігін және мазмұнының өзгермейтіндігін растайтын электрондық 
цифрлық нышандар жиынтығы (бұдан әрі - ЭЦҚ).  
 2-тарау. Мемлекеттік қызмет көрсету тәртібі 
       3. "Қорғаншылық және қамқоршылық жөнінде анықтамалар беру" 
мемлекеттік көрсетілетін қызметті (бұдан әрі - мемлекеттік көрсетілетін 
қызмет) алу үшін жеке тұлғалар (бұдан әрі - көрсетілетін қызметті алушы) 
портал арқылы осы Қағидаларға 1-қосымшаға сәйкес нысан бойынша 
көрсетілетін қызметті алушының ЭЦҚ-сы қойылған немесе бір рет 
пайдаланатын құпия сөзбен куәландырылған, көрсетілетін қызметті 
алушының ұялы байланыс операторы ұсынған абоненттік нөмірі порталдың 
есеп жазбасына тіркелген және қосылған жағдайда өтініш береді.  
       Мемлекеттік қызмет осы Қағидаларға 2-қосымшаға сәйкес 
"Қорғаншылық және қамқоршылық жөнінде анықтама беру" мемлекеттік 
қызмет стандартына сәйкес көрсетіледі.  



      4. Жеке басын куәландыратын құжаттар туралы мәліметтерді, баланың 
туу туралы куәлігін ("АХАЖ тіркеу пункті" ақпараттық жүйесінде 
мәліметтер болмаған жағдайда) Нұр-Сұлтан, Алматы және Шымкент 
қалаларының, аудандардың және облыстық маңызы бар қалалардың 
жергілікті атқарушы органдары (бұдан әрі – көрсетілетін қызметті беруші) 
"электрондық үкімет" шлюзі арқылы тиісті мемлекеттік ақпараттық 
жүйелерден алады. 
      5. Көрсетілетін қызметті алушының "жеке кабинетіне" мемлекеттік 
көрсетілетін қызметке сұрау салудың қабылданғаны туралы мәртебе, сондай-

ақ хабарлама жіберіледі. 
       6. Қорғаншылық және қамқоршылық жөніндегі анықтама осы 
Қағидаларға 3-қосымшаға сәйкес нысан бойынша беріледі не мемлекеттік 
қызметті көрсетуден бас тарту туралы дәлелді жауап көрсетілетін қызметті 
алушының "жеке кабинетіне" көрсетілетін қызметті берушінің уәкілетті 
адамының ЭЦҚ қойылған электрондық құжат нысанында жіберіледі. 
      7. Құжаттарды қараудың жалпы мерзімі және қорғаншылық және 
қамқоршылық жөнінде анықтама беру не мемлекеттік қызмет көрсетуден бас 
тарту 30 (отыз) минутты құрайды. 
 3-тарау. Мемлекеттік қызмет көрсету процесінде көсетілетін қызметті берушінің және 
(немесе) оның лауазымды адамдарының шешімдеріне, әрекетіне (әрекетсіздігіне) 
шағымдану тәртібі 
       8 Мемлекеттік қызмет көрсету мәселелері бойынша көрсетілетін 
қызметті берушінің шешіміне, әрекетіне (әрекетсіздігіне) шағым көрсетілетін 
қызметті беруші басшысының атына, мемлекеттік қызмет көрсету сапасын 
бағалау және бақылау жөніндегі уәкілетті органға Қазақстан 
Республикасының заңнамасына сәйкес беріледі.  
       Мемлекеттік қызметті тікелей көрсеткен көрсетілетін қызметті берушінің 
атына келіп түскен көрсетілетін қызметті алушының шағымы Заңның 25-

бабының 2-тармағына сәйкес тіркелген күнінен бастап 5 (бес) жұмыс күні 
ішінде қаралуға жатады. 
      Мемлекеттік қызмет көрсету сапасын бағалау және бақылау жөніндегі 
уәкілетті органның атына келіп түскен көрсетілетін қызметті алушының 
шағымы тіркелген күнінен бастап 15 (он бес) жұмыс күні ішінде қарастыруға 
жатады. 
      9. Көрсетілген мемлекеттік қызмет нәтижесімен келіспеген жағдайда 
көрсетілетін қызметті алушы Қазақстан Республикасының заңнамасында 
белгіленген тәртіппен сотқа жүгінеді. 
 


